
				ఈ పుట అచ్చుదిద్దబడ్డది



		
ద్రాడు గట్టగ సొగసెల్ల దఱిమి యొడల

వ్రేలువలరాచబలుబూచి వీడఁగలదె?

	క.	
తొలునోములమే లిప్పుడు

వలనుగఁ జేకూడవలదె వన్నెలగని యై

యలరెడువలమురితాలుపు

చెలిమి వెసం గలిగి యెల్ల చెలులుం బొగడన్.

	సీ.	
పులుఁగుడాల్వేల్పు కెందలివాతెఱతేని

            యలు గ్రోల నెన్నఁడు గలుగునొక్కొ!

తమ్మిపొక్కిటిమేటిఱొమ్మునఁ గులుకుగు

            బ్బలు చేర్ప నెన్నఁడు గలుగునొక్కొ!

చుట్టుఁగైదువుజోదు మెట్టదమ్ములఁ గేలుఁ

            గవనొత్త నెన్నఁడు గలుగునొక్కొ!

చిలువపానుపువానితళుకుఁజెక్కులముద్దు

            గైకొన నెన్నఁడు గలుగునొక్కొ!



	 





	తే.	
వలపు గులుకంగఁ బసిఁడిదువ్వలువతాల్పు

మేన గొజ్జెఁగపూనీటిమెఱపుటింపుఁ

గప్పురంబు జవాదియుఁ గలిపి యిడ్డ

కలప మలఁదఁగ నెన్నఁడు గలుగునొక్కొ!

	ఉ.	
వెన్నునిచెంత నప్పుడమివేలుపుమానిక మేమి దెల్పునో

చెన్నుగ నన్నియుం దెలిసి చెల్వుఁడు దా నెటుగాఁ దలంచునో

క్రొన్నెలతాల్పుముద్దియను గూర్చి యొనర్చిననోము లిప్పు డే

వన్నెను బండునో నలువవ్రాఁతతెఱం గిఁక నెట్టులుండునో.

